A lúa

A señora Lúa

[image: image1.wmf]aínda está solteira,

¡a señora Lúa:

a Lúa lueira!

A Lúa lueira,

a señora Lúa:

ten gana de troula

e quer ir de rúa!

¡E quer ir de rúa,

de troula ir quería,

que sinte morriña

e melancolía!

A señora Lúa

como anda de noite

sempre está tristeira.

Sempre con tristura

e melacolía

que anda pola noite

e dorme de día.

Que a señora Lúa

co sol quer casar.

¡E ándao buscando

Sin podelo achar!
A señora Lúa

a Lúa tristeira:

¡Si non da co Sol

quedará solteira!
O arco da vella
O arco da vella

no ceo subido

co seu colorín,

co seu colorido.

O arco da vella

con sete colores

que teñen no ceo

Beleza de froles.

O arco da vella

no ceo chantado

co seu colorín,

co seu colorado.
O arco da vella

é un arco triunfal

con sete guerreiros

que a ninguén fan mal.

O arco da vella

¡Resulta un milagre

que siga de pé!

O meu barco
Teño un barco de xoguete

e nel quero embarcar.

Polos mares dos meus soños

¡Quen me verá navegar!

Navegarei por mil ríos,

[image: image6.wmf]sete mares hei cruzar.

¡No meu barco de xoguete

cansarei de viaxar …!

¡No meu barco de xoguete,

mariñeiro e capitán…!

¡Non teño medo ó trebón

nin me asusta o furacán!
¡ O meu barco de xoguete!

[image: image7.wmf]¡ O meu barco moito val:

verei terras, verei illas,

verei mares de coral…!

¡ Andiven tódolos mares!

¡ Xa cansei de navegar

co meu barco de xoguete

sin salir do meu fogar!

[image: image8.wmf]
O chifre

Eu teño un chifre chifreiro.

eu teño un chifre chifrón,

tan silbador i algareiro

que a todos chama
a atención.

Eu teño un chifre chifreiro

que mo mercaron na feira.

¡ O seu silbo silbador

[image: image10.wmf]resoa na aldea enteira …!

Eu dou ordes co meu  chifre,

ando a ordear con silbatos :

¡Que frolezan as roseiras,

que chíen ben os paxaros!

¡ Que maduren as cerdeiras,

as figueiras i as mazairas!

¡ E que veñan ben cargados 

de xoguetes os Reis Magos…!

[image: image11.wmf]¡Teño un chifre de verdá!

¡ Teño un chifre verdadeiro!

¡ Non quero chifres de palla

nin de casca de salgueiro…!

